
Ilinniartitaanermut, Kultureqarnermut, Timersornermut Ilageeqarnermullu Naalakkersuisoq  

Naalakkersuisoq for Uddannelse, Kultur, Idræt og Kirke 

 

 

1/1 

Uunga: 

Aqqalu C. Jerimiassen, Atassut 

  

  

UKA2022/116: Radiukkut tv-kkullu aallakaatitsisarneq pillugu Inatsisartut 

Inatsisaata allanngortinneqarnera pillugu Inatsisartut Inatsisaat (Atuisunut 

siunnersuisoqatigiit pillugit malittarisassat atorunnaarnerat, 

aallakaatitassaliortarneq pillugu oqaloqatigiissinnaaneq annertusisaq aamma tv-

kkut naalakkersuinikkut upperisarsiornikkullu isiginnittariaatsinut pilerisaarinernut 

inerteqquteqartitsineq) 

 

Qulaani inatsisip allanngortinneqarnissaanut siullermeernermi oqallittoqarmat 

tusagassiortut peqatigiiffiat 2014-imeersoq pillugu aammalu KNR nunatsinnilu 

ingerlataqartut suleqatigiinnerulersinnaanerat pillugu isumaqatigiissut 2016-imeersoq 

pillugit apeqquteqarputit. Nangillugu apeqqutigaat, inatsisissatut siunnersuutip 

suliarineqarnerani suliniutit taakku ineriartortinneqarsinnaanersut, tassa ajoraluartumik 

suliniutit pineqartut pillugit annertunerusumik tusagaqartoqarneq ajormat. 

 

Aallarniutigalugu oqaatigissavara peqatigiiffik pineqartoq tassaagunartoq Nunatsinni 

Tusagassiutilerisut Kattuffiat (NTK), tassa najukkami radiukkut tv-kkullu aallakaatitsiviit 

kattuffiat. § 39 tunngavigalugu apeqqummut akissummi nr. 93/2022-mi KNR-ip 

ilisimatitsissutigaa, NTK-p KNR-ilu akornanni suleqatigiinnissamik 

isumaqatigiissuteqartoq.  Akissummi tassani KNR aamma paasissutissiivoq, NTK-mi 

ilaasortat aallakaatitassiassanik naammassisinnaasaat isumaqatigiissummut 

annertunerusumik tunngaviliisoq. Tassa imaappoq, Qeqertarpaat Tusaataat minillugu 

NTK-mi ilaasortat massakkut naammassisartakkatik sipporlugit tunisassiorsinnaanngillat.  

 

Siunnersuutip siullermeerneqarnerani aamma eqqaavara, KNR-ip Naalakkersuisullu 

akornanni innuttaasunut kiffartuussinissamik isumaqatigiissuteqartoq. 

Kiffartuussinissamik isumaqatigiissut atuuttoq naapertorlugu KNR KNR-ip avataaniit 

nunatsinni tunisassiortunit aallakaatitassiassanik pisisassaaq, isumaqatigiissullu taanna 

ukioq manna 31. decembarip tungaanut atuuttussaalluni. Isumaqatigiissummi 

aalajangersarneqarpoq, piffissami 2019-2022-mi ukiumut radiukkut aallakaatitassiat 

akunnerit 75-it aammalu tv-kkut aallakaatitassiat akunnerit 100-t avataaniit 

pisiarineqartassasut. Naggasiutigalugu oqaatigineqarsinnaavoq, kiffartuussinissamik 

isumaqatigiissummi tullermi aallakaatitassiat pisiarineqartussat qanoq annertussutsikkut 

aaqqiivigineqassanersut suli ilisimatitsissutigineqarsinnaanngitsoq. 

